
Naleraq Kuno Fencker

 

Siunnersuut: Inatsisartut Ombudsmandiat pillugu Inatsisartut inatsisaat. (Inatsisartut 

Siulittaasoqarfiat)  

Saqqummiussissut (Inatsisartut Siulittaasuat) 

 

Siullermeerneqarnera 

Siullermik Inatsisartut Siulittaasoqarfiat inatsisissatut siunnersuummik 

saqqummiussineranut qutsavigerusupparput. 

 

Inatsisissatut siunnersuut Ombudsmandimut Inatsisartut ataanniittumut maleruagassanik 

nutarterivoq aammalu erseqqissaanerulluni. Suliffeqarnermi atugassarititaasut, 

ilinniagaqarnissamik piumasaqaatit kiisalu allaffissornikkut aalajangersakkat 

erseqqinnerulersinneqarput. Tamanna Naleqqamiit isumaqatingaarput. 

 

Taamaattorli oqaatigissavarput siunnersuut una annermik teknikkikkut nutarterinerusoq. 

Ombudsmandip ukiuni amerlasuuni tikkuartugai pisortat ingerlatsineranni ajornartorsiutit 

tunngaviusut siunnersuutikkut allanngortinneqanngillat. 

 

Naleqqamut suliaq manna Ombudsmandi pillugu kisimiinngilaq. Pisortat ingerlatsinerata 

pitsaassusaa aammalu innuttaasut inatsisitigut illersugaanerat pineqarput. 

 

Ombudsmandip ukiumoortumik nalunaarutai pillugit oqallinnerni arlalinni 

oqaatigereerparput kukkunerit assingusut ukiumiit ukiumut uteqqiattartut. 

 

Suli takusarpavut aalajangiinerit naammattumik tunngavilersorneqanngitsut, suliat 

sivisuumik suliarineqartartut, innuttaasunik naammattumik ilitsersuineq amigaataasoq, 

nalunaarsuisarneq kukkusoq aammalu ingerlatsinermut inatsisilerinermi kukkunerit. 

 

Tamakku takutippaat ajornartorsiutit ataasiakkaanut tunnganngitsut. Pisortat 

ingerlatsineranni tamarmiusumi aaqqissuussaanikkut unammillernartoqarpoq, aqutsinermi 

nukittunerusumik akisussaaffeqarneq, sulisunik ilinniartitsinerup 

pitsaanerulersinneqarnissaa aammalu pitsaassutsimik ingerlatsinerup nukittorsarnissaa 

pisariaqartinneqarput. 

 

Taamaattumik Ombudsmandip isornartorsiutai atuarneqarlutik toqqorneqartariaqanngillat. 

Akerlianik ilinniarfiusariaqarput aammalu pitsanngorsaanermut atorneqartariaqarlutik. 

Naleqqamiit kissaatigaarput pisortat oqartussaasuisa Ombudsmandip inassuteqaataasa 

malitseqartinneqarnissaat aaqqissuussaasumik qulakkiissagaat.  

 

Isornartorsiutit annertuut iliuusissatut pilersaarusianik, misilittakkanik avitseqatigiinnermik 

aammalu sulisunik pikkorissaanermik malitseqartariaqarput, taamaalilluni kukkunerit assigiit 

uteqqinnginniassammata. 

 

Naleqqamiit isumaqarpugut Innuttaasut inatsisitigut illersugaanerat inatsisilerinermi 

eqqortumik suliarineqartarnissaat. 

Pingaaruteqarpormi Innuttaasut pisortanut tatiginninnerat pitsaasuussappat.  

 

Innuttaasut tatigisinnaassavaat oqartussaasut inatsisit malillugit aalajangiisartut, suliat 

eqqortumik suliarisartut aammalu kukkunerit aaqqittaraat. 

 

Inuiaqatigiit ikittunnguuvungut, taamaammat innuttaasut oqartussaasullu akornanni 

tatigeqatigiinneq pingaaruteqarluinnarpoq. 

 

Inuiaqatigiinnguugatta ikitsunnguit pisortat ingerlatsineranni pitsaassutsimut piumasaqaatit 

appasinnerunissaannut tunngavissaanngilaq. 

 

Akerlianilli tamanna piumasaqaatit qaffasinnerunissaannut pisussaaffiliivoq. 

 

Naleraq neriuuteqarpoq inatsisissatut siunnersuut manna periarfissiissasoq innuttaasut 

inatsisitigut illersugaanerisa, suliat suliarineqarnerisa aammalu pisortat ingerlatsinerata 

ilinniarfiunerusumik ineriartortinneqarnissaa pillugu annertunerusumik politikkikkut 

oqallinnissamut, minnerunngitsumillu Naalakkersuinikkut, pisortaqarfinni, allaffissornikkut, 

kommuneni, sutigullu tamatigut inuit sullinneqarnerani pitsaasumik sullissinissaq 

qulakkiissallugu. 

 

Taamatut oqaaseqarluta Naleqqamiit inatsisissatut siunnersuut tapersissavarput, 

pisariaqassappallu Inatsisinut ataatsimiititaliamut suliassanngortinneqarnissaa 

innersuutigissavarput. 

 

Qujanaq. 


